
09. februar 2022                    UPA2022/44 
 
Inatsisartut Suleriaasianni § 33 naapertorlugu aalajangiiffigisassatut siunnersuut imaattoq matumuuna 
saqqummiuppara: 
 
Nunatta nunatut timersornikkut unammersuartarfissaa pillugu suleqatigiissitap  misissuinera 
UKA2019/32-imi inatsisartut aalajangiussaat naammasseqqullugu minissuinerullu inerniliussai 
saqqummiuteqqullugit Naalakkersuisut peqquneqarnissaannik Inatsisartut aalajangiiffigisassaattut 
siunnersuut. Suleqatigiissitap suliai kingusinnerpaamik UPA2023 nallertinnagu 
saqqummiunneqassapput. 
(Inatsisartunut ilaasortaq Anders Olsen, Siumut) 
 
Tunngavilersuut: 
Inatsisartut 2019-imi ukiaanerani ataatsimiinneranni immikkoortoq UKA2019/32 akuerineqarpoq.  
Naalakkersuisut suleqatigiissitamik pilersitsissasut siunnersuummi aalajangerneqarpoq. 
Suleqatigiissitap aningaasalersuinissamut modelit assigiinngitsut, avataanit 
aningaasaliisussarsiornissaq eqqarsaatigalugu, nunatta nunatut timersornikkut 
unammersuartarfissaanik sanaartornissamik pilersaarummik suliaqassasoq. Suleqatigiissitap suliani 
inatsisartut 2021-imi ukiaanerani ataatsimiinneranni inatsisartunut agguaattussaagaluarpai. 
Suleqatigiissitalli sulinera inatsisartunut qinersisoqarnera pissutigalugu unikaallatsinneqarsimavoq, 
aprilimilu ukioq 2021-imi nutaanik naalakkersuisortaarpugut. 
 
Nutaamik qinersisoqarneratigut naalakkersuisut, qinigaaffiup siuliani inatsisartut aalajangersagaannut 
pisussaaffeqarneq ajorpoq. Taamaattoq §37 naapertorlugu apeqquteqarninni1 naalakkersuisut 
suleqatigiissitap sulinera ingerlateqqinneqassasoq kissaatigigitsik nalunaarutigaat. Tamannalu 
nuannaarutigaara.  
 
Ilaatigut siunnersuuteqarninni kingullermi ima oqariartorpunga: 
“Pilersaarummi unammersuartarfissap sanaartorneqarnissaani aningaasat tagginneqarsimasut 
ikigisassaanngillat, taamaattumillu sanaartornissaq pilersitsinissarlu eqqarsaatigalugit 
pissusissamisoorluinnartutut isumaqarfigaara arlalinnik aningaasaliisoqarnikkut aatsaat 
unammersuartarfissap piviusunngortinneqarnissaa aqqutissaasoq. Taamaattumillu 
aningaasaliissussarsiorneq periuseralugu sanaartornissap piviusunngortinneqarnissaa 
avaqqunneqarsinnaanngitsutut isumaqarfigaara. Nunatta inuiattut timersornikkut 
unammersuartarfissaattut taagussagutsigu soorunami takorloorpara nunatta karsia 
aningaasaleeqataassasoq, taamatullu aamma unammersuartarfissap Nuummi inissisimanissaa 
eqqarsaatigalugu Kommuneqarfik Sermersooq aningaasaleeqataasussatut pinissaa 
pissusissamisoorluinnartutut isumaqarfigalugit. Taakkua marluk avataasigut 
aningaasaleeqataasinnaasunik pissarsinissaq suleqatigiissitap pingaarnertut suliassaasa 
ilagilluinnaraat tamatta isumaqatigiissutigisinnaagunarparput.” 

Taamaattumik suliaq naammassineqartariaqarmat matumuuna siunnersuuteqarpunga. 
 
Pisortanut aningaasatigut allaffissornikkullu kingunerisassat:  
UKA2019/32-imi aningaasatigut allaffissornikkullu aningaasartuutissat 1.000.000 koruuninut 
tagginneqarput. Suliaq aallartisarneqareermat, naatsorsuutigineqarpoq 500.000 koruunit sinnernagit 
suliap sinneranut aningaasartuuteqartoqassasoq. 
 
Namminersorluni inuussutissarsiuteqarnermut aningaasatigut allaffissornikkullu kingunerisassat:  
Soqanngilaq 
 
Innuttaasunut aningaasatigut allaffissornikkullu kingunerisassat:  
Soqanngilaq 
 


